
CONCIENCIA E INVESTIGACIÓN

“A conciencia ambiental de Europa está estancada”, segundo di a
copresidenta do Partido Verde Europeo, Monica Frassoni, neste
número 64 de Cerna, e hai conciencias que non espertan aínda a pesar
das catástrofes humanas máis recentes. Nin Chernobil, nin Xapón
semellan ser razóns suficientes para que o mundo avanzado desterre
a enerxía nuclear das súas políticas enerxéticas. Así o indica Ramón
Varela nun artigo no que fai un repaso histórico das marchas e
mobilizacións contra a enerxía nuclear vividas en Galiza.  

A presente edición acolle varios artigos dedicados a diferentes
eidos do territorio, unha sección que comeza coa crónica do acto de
presentación da campaña de ADEGA por unha ordenación territorial
sustentábel “Ponte no medio. Móvete polo territorio”. Doutra banda,
Urbano Fra Paleo trata sobre os riscos naturais e da súa xestión con
políticas proactivas, o educador Pablo Llobera Senra representa a
través da palabra diferentes formas de sentir as paisaxes e a
“Fundación Ciudad de la Energía” amosa como recuperar a paisaxe
degradada pola actividade extractiva na comarca do Bierzo. 

No eido da diversidade natural, o investigador e oceanógrafo do
CSIC, Xosé Antonio Padín Álvarez, explica por que as rías galegas son
únicas no mundo e a que se debe a súa produtividade e anuncia
cambios nas súas dinámicas, precisamente debidos á mudanza
climática. Da biodiversidade de interior ocúpase a investigadora Isabel
Barja, que resume en dúas páxinas os resultados do seu estudo sobre
a alimentación e selección de presas polo lobo ibérico no Macizo
Central de Ourense. 

Ademais das seccións fixas de flora e fauna de Galiza, de micoloxía
e de forestal e dun completo artigo sobre contaminación acústica, esta
edición de Cerna inclúe artigos de organizacións e entidades de
carácter forestal, ambiental e educativo. A delegación galega de FSC-
España amosa cales son os obxectivos na promoción do selo forestal
en Galiza, a asociación ANDREA retrata os beneficios das terapias
asistidas con animais, con ADEGA “mollámonos” polos humidais e
coñecemos o Centro de Educación Ambiental de Allariz “O Rexo”.

ENTREVISTA

MONICA FRASSONI 18
Copresidenta do Partido Verde Europeo

UNHA APOSTA SEGURA

Tras as páxinas de actualidade nas que se refiren os novos plans da
Xunta para coa Rede Natura, a acuicultura, os montes ou a caza, na
presente edición atoparemos un amplo abano de artigos que fan
apostas concretas de cambio en diversas áreas de xestión ambiental.
Entre eles, dous interesantes textos sobre a enerxía eólica que versan,
dunha banda, sobre o reparto histórico de megavatios no país e, da
doutra, sobre como enfrontarse á nova enxurrada de proxectos eólicos
que se anuncian por parte dos propietarios das concesións eólicas.

Os ríos tamén ocupan un lugar especial en CERNA 65 e,
nomeadamente, algúns dos proxectos de conservación que as
administracións autonómica e estatal están a desenvolver nas bacías
do Ulla e do Tamuxe, respectivamente. O primeiro aborda a
conservación de especies como a toupa de río e o mexillón de río, ao
cal se lle dedica ademais un artigo específico de catro páxinas da
autoría da investigadora Sabela Lois Lugilde. 

Na área de ordenación territorial inclúense as crónicas dos actos
promovidos por ADEGA dentro da Campaña “Ponte no medio. Móvete
polo territorio” ou da xornada de montes que reuniu en Melide ás
comunidade de montes veciñais para falar do seu futuro baseado na
sostibilidade. Neste apartado, facemos unha referencia especial ao
artigo do Secretario Xeral de ADEGA, Froilán Pallín, quen avalía as
consecuencias do desbloqueo do urbanismo de Barreiros para outros
concellos galegos que están baixo a sospeita da prevaricación. 

O protagonista da entrevista deste número é Alberto de Coo, un
dos biólogos mariños que estudou o impacto ambiental das gaiolas de
cultivo de salmón na ría de Muros e Noia. E outro investigador, Felipe
Gutiérrez, preséntanos os contidos do primeiro estudo científico sobre
o sector mineiro da lousa en Galiza. Artigos sobre as especies
bioindicadoras, o gando caprino e equino como xestores da biomasa
do monte, o fungo dos piñeiros ou o consumo de roupa completan
esta edición. 

BARREIROS, MAL REFERENTE
PARA OUTROS CONCELLOS 32
Froilán Pallín

CERNA 65 (2011)

